
Ağcabədi Rayon İcra Hakimiyyətinin başçısı Rafil Hüseynov “Ağcabədi Rayon 
Mərkəzi Xəstəxanası” publik hüquqi şəxsin direktoru Təranə Məmmədovaya atası 

CABBAR CABBARZADƏNİN 
vəfatından kədərləndiyini bildirir və dərin hüznlə başsağlığı verir.

Şirvan şəhərindən İlqar Abbasov Azərbaycan Tibb Universitetinin tədris işləri 
üzrə prorektoru, professor Sabir Əliyevə əzizi 

MANSUR İBAYEVİN
vəfatından kədərləndiyini bildirir və dərin hüznlə başsağlığı verir.

ALLAH RƏHMƏT ELƏSİN

Süni intellekt  
tennis də oynayır 

“Google” şirkəti həvəskar səviyyəsində stolüstü tennis 
oynaya bilən robot yaradıb. Şirkətdən bildirilib ki, “DeepMind 
Robotics” komandası tarixdə ilk dəfə robota insan səviyyəsində 
tennis oynamağı öyrədib. Təlim hər bir konkret vəziyyətdə 
müvafiq zərbəni seçən yüksək səviyyəli alqoritmlə birləşdirilib. 
Hətta onunla həvəskar tennisçilər arasında yarış da təşkil 
edilib. 

Yarışın nəticələri maraqlı 
olub. Tennis-robot başlanğıc 
səviyyəsində olan həvəskar 
tennisçiləri məğlub edib. Orta 
səviyyəli həvəskar tennisçilərin 
55 faizi də onunla bacarmayıb. 
Lakin peşəkar idmançılarla qar-
şılaşma robot üçün çətin olub. 
Ümumilikdə, 29 qarşılaşma ke-
çirilib. Onların da 45 faizi robo-
tun qələbəsi ilə yekunlaşıb.

Məlum olub ki, robot ən 
çox sürətli zərbələri yerinə ye-
tirərkən çətinlik çəkib. Hazırda 
alimlər sistemin təkmilləşdiril-
məsi üzərində işləyirlər. Çalışır-
lar ki,  robotun oyunu rəqib üçün daha gözlənilməz olsun. Bundan əlavə, 
robot rəqibin strategiyasını öyrənmək üçün daxili qabiliyyətə malik olacaq.

Bu il daha bir yeniliklə yadda qalacaq. “OpenAI” şirkəti süni intellekt 
sahəsində inqilab edəcəyini vəd edib. Bu məqsədlə “ChatGPT-5”i işə sal-
maq niyyətindədir. Söhbət süni intellekt (AGI) konsepsiyasından gedir. Bu 
o deməkdir ki, süni intellekt insanın düşündüyü istənilən problemi öyrənə 
biləcək. Bu, onu insandan fərqləndirməyəcək. İnsanın güclü və zəif tərəf-
lərini təhlil edərək onun rəqibinə çevriləcək.

PÜNHAN  
XQ

Yağış, külək və duman
 Ekologiya və Təbii Sərvətlər Nazirliyi Milli Hidrometeorologiya 

Xidmətinin verdiyi məlumata əsasən, avqustun 16-da Bakıda və  Abşeron 
yarımadasında dəyişkən buludlu olacağı, arabir tutulacağı, gün ərzində  
bəzi yerlərdə arabir yağış yağacağı gözlənilir. 

Yarımadanın bəzi yerlərində qısa-
müddətli intensivləşəcəyi, şimşək çaxa-
cağı ehtimalı var.  Şimal-şərq küləyi 
əsəcək, günün ikinci yarısında mülayim 
şimal-qərb küləyi ilə  əvəz olunacaq.  
Gecə 20-24°, gündüz 25-29° isti olacaq. 
Atmosfer təzyiqi 759 mm civə sütunu, 
nisbi rütubət 65-75  faiz  olacaq. Abşeron 
çimərliklərində gözlənilən  dəniz suyu-
nun temperaturu: Şimal çimərliklərində: 
(Sumqayıt, Novxanı, Pirşağı, Narda-
ran, Bilgəh, Zaqulba) 25-26° isti, Cənub 

çimərliklərində: (Türkan, Hövsan, Sahil, 
Şıx) 25-26° isti olacaq. Azərbaycanın 
rayonlarında bəzi yerlərdə arabir yağış 
yağacağı, şimşək çaxacağı gözlənilir. Ay-
rı-ayrı yerlərdə leysan xarakterli intensiv 
olacağı, dolu düşəcəyi ehtimalı var. Gecə 
və səhər arabir duman olacaq. Mülayim 
şərq küləyi əsəcək. Havanın temperatu-
ru gecə 20-24°, gündüz 25-29°, dağlarda 
gecə 10-15°, gündüz 15-19° isti olacaq. 

  Qəzənfər QASIMOV 
 XQ

Opera və balet səhnəsinə yeni həyat verilir
113 yaşlı Azərbaycan Dövlət Akademik Opera və Balet Teatrının binasında əsaslı təmir 

və bərpaya 2022-ci ildə start verilsə də, işlər hələ tamamlanmayıb. Milli ornamentli, nəfis 
pannolu hasar teatrı ətrafdan təcrid edir. İstər-istəməz təbii sual yaranır: Görəsən, yeni 
mövsümə qədər sənət ocağı öz qapılarını teatrsevərlərin üzünə aça biləcəkmi?  

Təmir işləri barədə açıqlama verən teatrın di-
rektoru, Xalq artisti Yusif Eyvazov deyir ki, bura-
da müasir tamaşalar oynamaqdan ötrü səhnə əsaslı 
şəkildə təmir olunmalıdır: “Hazırda xaricdən dəvət 
olunmuş mütəxəssislər, bərpaçılar iş başındadırlar. 
Teatrın akustika sistemi, orkestrin yerləşdiyi hissə 
də yenidən təmir olunmalıdır ki, müasir standart-
lara cavab versin. Əslində, təmirin qısa müddətdə, 
lap elə yeni mövsümə qədər yekunlaşmasını biz də 

çox istəyirik. Amma indi gərək teatrımızı elə bərpa 
edək ki, bundan sonra uzun müddət rahat fəaliyyət 
göstərsin”. 

Xalq artisti təmir işlərinin davam etməsinə bax-
mayaraq, mövsüm boyu teatrın fəaliyyətində fasilə 
olmadığını da vurğuladı: “Teatr mövsümü artıq başa 
çatıb. Son tamaşa iyunun 4-də oynanılıb. Tamaşa 
zalı təmir işləri üçün inşaatçılara təhvil verilib”.  Di-

rektor əlavə etdi ki, binanın fasadı artıq yenidən qu-
rulub və damda iki yeni günbəz quraşdırılıb.

Direktor onu da bildirdi ki, adətən, yeni mövsüm 
sentyabrın 18-də açılır. O vaxta  qədər teatrın daxi-
lində təmir və bərpa işləri yekunlaşmasa, yəqin ki, 
bizə başqa yerdə müvəqqəti tamaşa zalı ayıracaqlar. 

Məsələ ilə bağlı Mədəniyyət Nazirliyinin də fik-
rini öyrəndik. Nazirliyin mətbuat xidmətindən bil-
dirdilər ki, Azərbaycan Dövlət Akademik Opera və 

Balet Teatrında əsaslı təmir və bərpa işləri davam 
etdirilir: “Xarici mütəxəssislərin də  cəlb olunduğu 
təmir prosesi binada akustika və səs sistemi, orkest-
rin yerləşdiyi hissə, ümumilikdə, interyer və ekster-
yerin əvvəlki memarlıq üslubu qorunmaqla həyata 
keçirilir. Binada müasir standartlara cavab verən 
maddi-texniki baza formalaşdırılacaq. Təmirdən 
sonra dünyanın ən məşhur opera və balet incilərinin 

burada yüksək səviyyədə tamaşaya qoyulmasına nail 
olunacaq. Binanın təmirində tətbiq olunan müasir 
yanaşmalar səhnə əsərlərinin keyfiyyətinə də öz tə-
sirini göstərəcək”.

Nazirlikdən onu da bildiriblər ki, teatrın binasın-
da aparılan təmir işləri ilə əlaqədar opera tamaşala-
rı Bakı Musiqi Akademiyasının opera studiyasının, 
eləcə də balet tamaşaları isə Heydər Əliyev Sarayı-
nın səhnəsində nümayiş etdiriləcək.

P.S. Azərbaycan Dövlət Akademik Opera və Ba-
let Teatrının binası XX əsrin əvvəllərində inşa edilib. 
1910-cu ildə Bakı milyonçuları Mayılov qardaşları-
nın təşəbbüsü ilə onun tikintisinə başlanılıb. Memar 
Nikolay Bayevin qotik üslubda layihələşdirdiyi teatr 
binasının inşası 1910–1911-ci illərdə – cəmi 10 aya 
yekunlaşıb. 1928-ci ildə teatra böyük mütəfəkkir, 
dramaturq Mirzə Fətəli Axundovun adı verilib. Sənət 
məbədi 1959-cu ildən etibarən Akademik Opera və 
Balet Teatrı adlanır. Burada son təmir işləri 1987–
1988-ci illərdə aparılıb.

Ramilə QURBANLI  
XQ

(Yaşantı)
Yaz yağışlarından sonra ilk dəfədir ki, novalçalar aşıb-daşır, yağış 

suyu günəşin yandırıb-yaxdığı, qovurduğu hər yanı yuyub-təmizləyir. 
Nar, heyva ağacları leysanda yuyunduqca daha da gözəlləşirlər. Qoca 
məcnun söyüdlər suya həsrətlilər kimi qol-budaqlarını asta-asta yelləyir, 
sanki O gözəgörünməzə dua edirlər. Quşlar ağacların köğuşlarında, 
evlərin damında qurduqları yuvalarda təbiətin bu çağını diqqət və 
narahatlıqla seyr edirlər. 

Axı onlar bu gün yem dalınca uça 
bilməyəcəklər, ətcə balalar isə yem 
gözləyir. Sosializm yarışının bayraq-
darları, yorulmaq bilməyən qarışqalar, 
həyatları boyu yalnız eyni nəğməni 
oxuyan cırcıramalar da yəqin ki, bu 
gün işə çıxmayacaqlar.  Həyətimdəki 
boz dovşan da haradasa çəkilib yağışı 
seyr edir. Bəlkə də, qulaqlarını oyaq 
saxlayaraq yuxulayıb. Çünki bu anlar 
onun üçün ən təhlükəsiz məqamdı.

Yağış evimin damını döyəclədik-
cə, elə bil yeni melodiya bəstələyir və 
məni axşamdan yarımçıq yuxumu  ye-

nidən görmək üçün yatmağa sövq edir. 
Bu ilin yazında qapıya əkdiyim çiçək-
lər, həmişəyaşıl kollar bəlkə də, ilk 
dəfədir ki, doyunca su içirlər...Mənsə, 
eyvanda oturub çoxdan gözlədiyim 
bu yay yağışına baxdıqca qəlbən ra-
hatlanıram. Yağış yağdıqca dünyaya 
bir həzinlik  yayılır. Ağacların ilk sarı 
yarpaqları budaqlara “əlvida” deyib, 
torpağa sərilir. Demək, yarpaq tökümü 
başlanır... Yadıma yaxınlar, uzaqlar, 
tənhalar, təklər, qərib ellərdə doğma 
yurd üçün ürəyi göynəyənlər düşür...

Bu fikirlər, duyğular xəyalımı çə-

kib heç vaxt görmədiyim o yerlərə 
aparır...

Yağış yenə öz dəmindədi, sanki 
göy üzünə tül çəkilib. Ürəyimdən köh-
nə iş yoldaşım, dostum, illərlə Füzu-
li torpağının həsrətini çəkən, “kənd” 
deyəndə gözləri yaşaran Loğmanın bu 
misraları keçir:
Bu yağış yağanda yol qırağında
Bir qara daş kimi, bir ağac kimi,
İslanmağım gəlir, qalmağım gəlir.

Bütün günahları, bütün səhvləri,
Nədənsə boynuma almağım gəlir...

Bəli, bu saatlarda, bu dəmlərdə 
dünya təkcə hisdən-pasdan, tozdan 
təmizlənmir, elə ürəklər də qara-qura-
dan, kin-küdurətdən, ağrı-acıdan qur-
tulur, arınır. Nə gözəl!

Yağ, ey yağış,  ruhumuzu ovundur, 
dünyamızı təmizlə! 

Səməd MƏLİKZADƏ

“Zirə” tarixində ilk dəfə pley-offda
Dünən “Zirə” UEFA Konfrans Liqasında növbəti 

oyununu keçirib. Azərbaycan təmsilçisi  III təsnifat 
mərhələsinin cavab matçında Bakıda Xorvatiyanın 
“Osiyek” klubu ilə üz-üzə gəlib.

“Liv Bona Dea Arena”dakı matçın əsas vaxtında qalib 
müəyyənləşməyib – 2:2.

Oyunun 37-ci dəqiqəsində xorvatlardan Vedran Yuqoviç 
fərqlənib. 54-cü dəqiqədə penaltini dəqiq yerinə yetirən Qis-
mət Alıyev tarazlığı bərpa edib. 81-ci dəqiqədə Anton Mat-
koviç xorvatları yenidən irəli çıxarıb – 2:1. Görüşün 90-cı 
dəqiqəsində isə Davit Volkov adını tabloya yazdırıb.

Səfərdəki ilk görüşdə 1:1 hesablı heç-heçə qeydə alındığı 
üçün əlavə vaxta ehtiyac duyulub. 30 dəqiqədə qapılara qol 
vurulmadığından qalib penaltilər seriyasında müəyyənləşib. 
On bir metrlik cərimə zərbələrini daha dəqiq yerinə yetirən 
(2:1) "Zirə" tarixində ilk dəfə pley-off mərhələsinə yüksəlib.

XQ

“Qarabağ” “Ludoqorets”i 
möhkəm silkələyib 

Bolqarıstanın "Ludoqorets" klubu futbol üzrə 
Çempionlar Liqasının 3-cü təsnifat mərhələsində "Qa-
rabağ"a böyük hesabla məğlub oldu. 2:7 hesablı məğlu-
biyyət isə klub rəhbərliyində ruh düşkünlüyü yaratdı. 
Onlar çıxış yolunu komandanın baş məşqçisi Georgi 
Dermenciyevi istefaya göndərməkdə tapdılar. Rəhbər-
lik bu qərarı oyundan cəmi bir neçə saat sonra verdi. 

Qeyd edək ki, 
Dermenciyev daha 
əvvəl bir neçə dəfə 
"Ludoqorets"də işlə-
yib. Sonuncu dəfə o, 
2023-cü ildə kluba 
qayıtmışdı. Dermen-
ciyevi müvəqqəti ola-
raq  “Ludoqorets”in 
 əvəzedici komanda-
sının məşqçisi Zaxari 
Sirakov əvəz edir.

“Real” superkuboku  
6-cı dəfə qazandı

İspaniyanın "Real" klubu UEFA Superkuboku 
uğrunda matçda İtaliyanın "Atalanta" klubunu 2:0 
hesabı ilə məğlub edib. Qarşılaşma Varşavanın (Polşa) 
"Narodovı" stadionunda keçirilib. Komandalar ilk 
hissədə qol vura bilməyiblər. Yalnız 59-cu dəqiqədə 
kral klubu Valverdenin dəqiq zərbəsilə önə keçib. 68-ci 
dəqiqədə isə "Real"la ilk rəsmi matçına çıxan Mbappe 
debüt qolu ilə komandasına mükafatı qazandırıb - 2:0. 

Karlo Ançelotti 
Mbappenin oyunu-
na münasibət bil-
dirib: "Mbappe çox 
yaxşı çıxış etdi. Ki-
lian komandamıza 
yaxşı uyğunlaşdı. 
UEFA Superkubo-
kunda o, Vinisius 
və Bellinqhemlə 
çox yaxşı münasi-
bət qurdu. Aydın 
məsələdir ki, oyun-
çularımız bir çox 
keyfiyyətlərə malikdirlər, lakin onlar birlikdə oynamalıdırlar, 
biz bunu bacardıq”. Beləliklə, ispan klubu tarixində altıncı 
dəfə – 2002, 2014, 2016, 2017, 2022 və 2024-cü illərdə UEFA 
Superkubokunu qazanıb və yeni rekorda imza atıb. Madrid 
klubu kuboku 5 dəfə qazanan İspaniyanın "Barselona" və İta-
liyanın "Milan" klublarını qabaqlayıb.

Bu qələbə baş məşqçi Karlo Ançelottinin də rekorda imza 
atmasına imkan verib. O, 2003 və 2007-ci illərdə "Milan", 
2014, 2022 və 2024-cü illərdə isə "Real"la UEFA Superku-
bokunun qalibi olub. Ançelotti həm də bir oyunçu kimi UEFA 
Superkubokunu qazanıb: 1990-cı ildə o, "Milanın" "Sampdo-
riya" üzərində 3:1 hesablı qələbəsində iştirak edib. Beləliklə, 
ümumilikdə, 6 dəfə bu kuboka sahib çıxıb. 

P.ƏFƏNDİ  
XQ

Yağ ey yağış, ruhumuzu paklandır!

